
治○奪誠意伯劉基祿先是基言溫處之閒有地曰談洋

僻險民多負販私鹽萃逋逃爲梗宜設廵檢司蒞之基又

言郡縣豪猾吏當治使其子璉奏上二事皆不先關白中

書時胡惟庸行丞相事恨之適有旨逮豪猾吏惟庸乃使

刑部尙書吳雲怵吏誣基善相地以談洋有王氣欲圖爲

墓地民弗與則建立司之策以逐其家遂爲成案以奏

上下之有司惟庸請加重辟又欲逮子璉獄　上皆不聽

惟奪其祿而已基入朝謝恩居京師不敢歸○以臨江侯

陳德總諸軍出塞外敗虜兵于二岔擒僞副樞失剌罕一

七十餘人師還駐陝西秋師再出戰於亥剌河敗其衆斬

首六百級擒僞僉樞忻都等五十四人○大僕寺丞梁埜

僊帖木兒言黃河迤北寧夏所轄境內及四川西南至船

城東北至灘相去八百里土田膏澚舟楫通行宜命重將

鎮之俾招集流亡務農屯田什一取稅兼行中鹽之法可

使軍民足食從之○命天下州郡繪山川險易圖以進○

淮安侯華雲龍鎮守北平遣使言塞上諸關東自永平薊

州密雲西至五灰嶺外隘口通一百二十一處相去約二

千二百里其王平口至官坐嶺口關隘有九約去五百餘

里俱繁擾衝要之地並宜設兵守之若紫荆關及蘆花山

嶺尤爲要路宜設千户所守禦之

--

五月祖訓錄成其目十有三曰箴戒曰持守曰嚴祭祀曰

謹出入曰愼國政曰禮儀曰法律曰內令曰內官曰軄制

曰兵衛曰營繕曰供用　上自爲序仍命宋濂序之○以

河南府學訓導開濟爲國子𦔳敎○詔定公侯以下家廟

禮儀

七月以左丞胡惟庸爲右丞相中書陳寧爲御史大夫○

眞臘國王忽見那遣使來朝貢○命宋濂搜萃歷代奸臣

之蹟編爲辨奸錄分賜太子諸王

八月命詹同宋濂等纂修大明日曆○詔西番土番各放

酋長舉故有官職者至京授職賜印俾因俗爲治以故元

攝帝師喃加巴藏十爲熾盛佛寶國師分設烏思藏其朵

衛二都指揮使司自指揮宣慰招討等司及萬户府千户

所凡三十三處以官其酋長自是番僧有封爲灌頂固師

及費善王闡化王正覺大乘法王如來大寶法王者俱賜

金章誥命領其人民閒歲朝貢○翰林承旨詹同侍講學

士樂韶鳳等上所制釋奠先師孔子樂章禮書牛諒復以

所定禮儀進皆從之○丁丑遣御史大夫陳寧釋奠先師

孔子時胡惟庸劉基馮冕等不陪祭而受胙　上聞之曰

基等學聖人之道而不陪祀使弗學者何以勸旣不預祭

不當享胙命停基冕俸各一月寧坐不舉亦停俸半月自

